
2 Pedr_(1)

2 Pedr 1:1-2

Llythyr gan Simon Pedr, gwas a chynrychiolydd personol Iesu Grist,
At y rhai sydd â ffydd yr un mor werthfawr â ni. Dydy Iesu Grist, ein Duw a’n hachubwr ni, ddim yn rhoi ffafriaeth i neb:
2 Dw i’n gweddïo y bydd Duw yn tywallt ei haelioni rhyfeddol a’i heddwch dwfn arnoch chi, wrth i chi ddod i nabod Duw a Iesu ein Harglwydd yn well.
Os nad ydych chi wedi darllen ac astudio 1 Pedr byddai’n syniad da i chi wneud hynny cyn troi at 2 Pedr, oherwydd mae natur a chymeriad Pedr, ei flaenoriaethau a’i brofiadau, yn cael eu gweld a’u trafod  mewn dyfnder yno, a byddai’n baratoad da ar gyfer astudio 2 Pedr.
Pwy ydy Simon Pedr, a pa hawl sydd ganddo i sgwennu llythyr awdurdodol at Gristnogion? 

Fe oedd cynrychiolydd personol Iesu Grist.  Roedd Iesu Grist ei hun wedi dewis Pedr i weithio drosto, i ofalu am ei bobl a’u dysgu. Roedd gan Pedr awdurdod a oedd yn dod o Dduw. Yn ogystal â disgrifio ei hun fel cynrychiolydd personol (neu ‘apostol’) Iesu Grist mae Pedr yn disgrifio ei hun fel gwas iddo. Drwy ei lythyr cyntaf roedd yn galw ar Gristnogion i wasanaethau Duw, ei gilydd, eu cyd-ddyn a’u cymdeithas. Gweision i Dduw ydy Cristnogion, nhw sydd i fod i wasanaethu Duw ar y ddaear, a dydy Pedr ddim gwahanol. Er ei fod yn un o’r deuddeg disgybl gwreiddiol, er mai fe sy’n dod gyntaf ym mhob rhestr o’r disgyblion, er ei fod yn ffrind personol i Iesu, gwas i Dduw a’i Feseia ydy o hefyd. Drwy ei lythyr cyntaf roedd yr alwad i ymostwng a phlygu er mwyn gwasanaethu teyrnas Dduw yn glir a chyson, ac yma gwelwn mai fel gwas y mae Pedr yn ystyried ei hun. Does neb rhy fawr a phwysig na all wasanaethu Iesu.

Llythyr i Gristnogion ydy hwn fel 1Pedr. Y tro yma does dim sôn am leoliad daearyddol penodol, dim ond cyfeiriad at y ffaith fod ffydd pob Cristion yr un mor werthfawr â ffydd apostolion ac arweinwyr eglwysig (fel Pedr). Yr un aberth a wnaed dros bawb – sef bod Iesu Grist wedi marw ar y groes dros eu pechodau.
Mae’n agor ei ail lythyr gyda’r un dymuniad ag oedd ganddo ar ddiwedd ei lythyr cyntaf – ar i Gristnogion brofi’r heddwch dwfn sy’n dod o adnabod Iesu Grist.  

Byddwch chi’n profi’r heddwch perffaith mae Duw’n ei roi – y daioni sydd tu hwnt i bob dychymyg – yn gwarchod eich calonnau a'ch meddyliau wrth i chi ddilyn y Meseia Iesu. (Philipiaid 4:7)

Un o’r geiriau pwysicaf yn yr ail llythyr yma ydy adnabod; roedd Pedr eisiau i’r Cristnogion ddod i wybod mwy am Iesu, a dod i’w nabod yn well. Mae’n pwysleisio ei bod yn bwysig tyfu ac aeddfedu yn y ffydd Gristnogol, a thrwy hynny ddod i adnabod Iesu yn well. Yn 1 Pedr 2:2 roedd Pedr wedi sôn am laeth ysbrydol, sef Gair Duw, sy’n rhoi bywyd ac sy'n aros am byth (1 Pedr 1:23). Roedd o eisiau i Gristnogion awchu am y llaeth ysbrydol yma er mwyn iddyn nhw gael aeddfedu a thyfu yn eu gwybodaeth a’u dealltwriaeth o Grist.

